
Talba

MINUTI

Il-Minuti tal-Laqgħa Nru. 21 li saret fis-26 ta’ Novembru, 2004 ġew konfermati.

  THE CHAIRMAN (Onor. Jason Azzopardi):  Ninfoma lill-kumitat li rċevejna r-rapport annwali ta’ l-2003 ta’ l-Ombudsman Ewropew, rapport li wasal għandna permezz ta’ l-Uffiċċju ta’ l-Ombudsman f’Malta.  

Issa nkomplu bid-diskussjoni ma’ Prof Peter Xuereb u Prof Ian Refalo dwar il-Kostituzzjoni għall-Ewropa, imma qabel xejn nitlobkom tiċċaraw ċerti punti li forsi ma ħarġux daqstant ċari d-darba l-oħra.  Per eżempju, fil-bidu tad-diskors tiegħu – għandi t-transcript quddiemi - Prof Xuereb qal hekk:    

“X’kienu l-affarijiet li wieħed kellu jsegwi mill-qrib biex jara l-impatt tad-draft constitution x’se jkun?” 

Jien nixtieq indirizz sħiħ għal din l-issue u biex ngħid il-verita’,  xtaqt artikolazzjoni sħiħa tal-prinċipji tas-solidarjeta’ kemm f’termini proċedurali kif ukoll f’termini sostantivi, jiġifieri l-proċess li bih jittieħdu d-deċiżjonijiet bħala proċess inklussiv.     

Anke rigward iċ-charter  nista’ nikkwota minn dak li qal Prof. Xuereb:  

“Xtaqt nara l-inkorporazzjoni taċ-charter of fundamental rights u x’effett legali se jingħata dan iċ-charter u xtaqt ukoll nara xi forma ta’ protezzjoni ġdida għall-interessi partikolari ta’ l-istati membri u għall-kostituzzjonijiet tagħhom.’’
Profs, hawnhekk qisek qed tagħmel il-punt ta’ x’effett se jkollu ċ-charter of fundamental human rights. Il-ġist hawnhekk nifhem li huwa vis-a-vis il-kostituzzjonijiet - fil-każ tagħna l-Kostituzzjoni Maltija - u kif allura l-Qorti Ewropea se tapplika ċ-charter of fundamental human rights, jekk hemmx konflitt jew le mal-kostituzzjonijiet nazzjonali. 

Dwar il-prinċipju tas-supremazija inti għedt hekk Profs:  

"Waqt li qed tartikola l-prinċipju tas-supremazija, se tartikola limiti ġodda jew dawk ir-riżervi li ġew espressi minn dawn il-qrati supremi?  Fuq kollox min qed jartikola?"  

Naturalment hawnhekk Prof. Xuereb qed jagħmel il-punt dwar kif inhuwa arġinat il-prinċipju tas-supremazija tal-kostituzzjoni tagħna b’din il-Kostituzzjoni Ewropea.  Imbagħad dħalna f’Artikolu 6 tal-kostituzzjoni tagħna u bdejna ngħidu: Allura l-kostituzzjoni tagħna kif se tibqa’ suprema?  Se tiddgħajjef?  

Rigward dak li inti ddiskrivejt bħala d-diżappunt tiegħek għar-rigward tas-solidarjeta’ – peress li b’risposta għall-kumment tiegħi li hemm bżonn li l-prinċipju tas-solidarjeta’ jidħol b’mod qawwi proċeduralment, inti rrimarkajt li kont iddiżappuntat ferm - tista’ jekk jogħġbok Profs. tiċċara dan il-punt u l-punti l-oħra li semmejtlek?  

  PROF. PETER XUEREB: Ħalli nibda mill-punt tas-solidarjeta’ u mill-punt proċedurali tas-solidarjeta` għaliex naħseb li dawn iż-żewġ punti nistgħu neħduhom flimkien.  

Li kont qed nipprova ngħid huwa li tista’ turi solidarjeta’ meta fit-teħid tad-deċiżjoni inti tipprova tabbina l-kwestjoni ta’ assistenza għal dawk il-pajjiżi li għandhom bżonn assistenza -  jiġifieri li huma willing but perhaps not able to carry the burden - għax frankament ikunu jaqblu fil-prinċipju tat-teħid tad-deċiżjoni u mal-kontenut tad-deċiżjoni, biss iħossu li għandhom bżonn  l-assistenza.  Issa kif jistgħu jinħadmu l-affarijiet?  

Jista’ ikollok per eżempju opt-out u anke nafu li hemm it-transitional period għal ċerti pajjiżi, imma jkun aħjar fl-opinjoni tiegħi -  qed nitkellem mill-aspett ta’ inklużjoni,  biex kemm jista’ ikun jidħlu u jipparteċipaw u jesprimu ruħhom favur f’dan is-sens -  jekk inti tiggarantixxi u tassisti mill-bidu u turi x’forma ta’ assistenza se tagħti.   Jekk inti tagħmel hekk hemm ċans aqwa li jkollok maġġoranza li tkun  lesta tivvota favur. Altrimenti l-periklu hu li jkollok blokk ta’ pajjiżi li jivvotaw kontra sempliċement għaliex id-deċiżjoni ma tkunx ittieħdet fil-kumplessita` tagħha. Bil-mod li qed ngħid jien, inti tiġi qed tissinkronizza l-assistenza mat-teħid tad-deċiżjoni, Sur President.  

Kieku kellek klawsola ċara li tenfasizza dan l-aspett proċedurali u tillinkjaha mal-punt ta’ l-assistenza - mhux għax m’hemmx ċerti każi għax, per eżempju, fil-każ tal-justice and home affairs għandek riferenza għax-sharing of the burden - allura  kien ikollok ċertament konsiderazzjoni qawwija ta’ dak l-aspett, artikolazzjoni ċara biex kull darba jsir hekk, proposti ċari mill-commission ta’ kif wieħed jista’ jassisti.  Mhux għax ma jsirux dawn l-affarijiet imma trid tara li tissinkronizza l-assistenza,  partikolarment finanzjarja, mat-teħid tad-deċiżjoni. (Interrruzzjonijiet) 

L-inkorporazzjoni taċ-charter  ċertament hija ppreżentata  b’mod li se żżid fil-protezzjoni tad-drittijiet fundamentali u m’hemmx konflitt. Iktar ma għandek protezzjoni u iktar ma għandek iċ-ċarezza li huma rikonoxxuti u li huma jagħmlu parti mill-kostituzzjoni, iċ-ċittadin għandu aċċess iktar faċli għalihom. Għandek ukoll drittijiet oħra msemmija li m’humiex imsemmija fi bnadi oħra, lanqas fil-konvenzjoni Ewropea tal-ħarsien tal-dritt fundamentali. Jiġifieri hawnhekk qed immorru oltre.  Din tagħmilha ċara li s-sorsi baqgħu dejjem dawk li kienu u cioe` t-tradizzjoni kostituzzjonali tal-pajjiżi membri u mill-banda l-oħra, il-konvenzjonijiet internazzjonali li jkunu pparteċipaw fihom, bħalma hi l-European convention.
Issa wieħed ma jistax jeskludi l-possibbilta’ ta’ konflitt u għalhekk il-kostituzzjoni tgħid ċar li l-Unjoni Ewropea taderixxi għall-konvenzjoni Ewropea tad-drittijiet fundamentali. Diffiċli li jkollok konflitt testwali. Il-konflitt pjuttost jiġi fl-apprezzament partikolari f’kuntest partikolari.  Issa dak dejjem seta’ kellek, anke bejn kostituzzjoni u bejn konvenzjoni Ewropea.  Dik hija kwestjoni ta’ djalogu kostituzzjonali u djalogu kostituzzjonali. Jiġifieri se jkun hemm djalogu kostituzzjonali, anke bejn il-qorti suprema jew l-qorti nazzjonali u l-qrati ta’ l-Unjoni Ewropea.  Għalhekk li t-trattat kostituzzjonali  jgħid li l-Unjoni Ewropea taderixxi għall-konvenzjoni. (Interruzzjonijiet) 

Naturalment jiddependi wkoll mill-Kunsill ta’ l-Ewropa jekk tistax issir, imma  wieħed  imbagħad jistenna dan id-djalogu kostituzzjonali anke bejn is-sistema ta’ l-Unjoni Ewropa u s-sistema tal-konvenzjoni billi jkollok wkoll, nimmaġina jien, imħallef ta’ l-Unjoni Ewropea fil-Qorti Ewropea tal-human rights. Jiġifieri inti se tirreplika s-sitwazzjoni li għandek bħalissa bejn ir-reġim kostituzzjonali u r-reġim tal-convention u allura se jkollok dan id-djalogu dejjem għaddej.  Imma effettivament qed nitkellmu fuq l-istess pajjiżi li huma msieħba kemm fil-Kunsill ta’ l-Ewropa u fix-xogħol tal-konvenzjoni u hemm snin twal ta’ esperjenza ta’ djalogu bejn il-konvenzjoni u l-kostituzzjonijiet tagħhom u wieħed jista’ jirreplika din is-sistema.  

Jien ma narax li hemm konflitt ex ante f’dan is-sens.  Jista’ ikun li jkollok differenzi f’livell nazzjonali, bħalma jista’ ikun li jkollok fis-sens ta’ interpretazzjoni ta’ riżoluzzjoni ta’ konflitt bejn dritt u ieħor.  Hemmhekk fejn jinqalgħu l-problemi, id-dritt tal-mara għal-liberta` tal-familja jew mhux familja u d-dritt mhux imwieled biex ngħidu hekk.  Il-konflitti jinqalgħu bejn id-drittijiet u int tlabt apprezzament fuq hekk.  Issa fuq hekk inti dejjem kellek marġini ta’ apprezzament tal-qorti nazzjonali għax effettivament jitħalla marġini pjuttost ampju f’affarijiet morali għall-qrati nazzjonali fil-kuntest tal-kostituzzjoni.  Jiġifieri ma narax theddid għal dawn il-valuri.  Ċertament tibqa’ id-diversita’ ta’ valuri, f’dak is-sens.

  THE CHAIRMAN:  Grazzi tal-kjarifika u nixtieq naċċenna wkoll għall-aħħar parti tad-diskussjoni li kellna l-aħħar darba, fejn kien hemm dibattitu bejn Prof. Refalo u l-Onor. John Attard Montalto dwar il-proċedura li jrid jieħu l-Parlament Malti meta għada pitgħada jiġi biex jirratifika l-Kostituzzjoni Ewropea u naf li Prof Refalo kien għad baqagħlu xi jgħid.  Tista’ tkompli Profs.

  PROF. Ian REFALO:  Jien naħseb li l-kweżit irid jitpoġġa ftit differenti. Għax jekk il-kweżit jitpoġġa jistax il-gvern għall-Att ta’ l-1983 ….  Għax kieku biex tirratifika l-Kostituzzjoni għall-Ewropa lanqas għandek bżonn tmur il-parlament għaliex il-gvern għandu l-prerogattiva biex jidħol fi trattati.  Jekk il-kostituzzjoni hija trattat jista’ jidħol fiha u allura jien ngħid li l-kweżit trid tpoġġih mod ieħor.  Il-kweżit ma tridx tpoġġih fis-sens jekk il-Gvern Malti għandux bżonn iż-żewġ terzi tal-parlament biex jirratifika l-kostituzzjoni.  Jien naħseb li ċertament dik ir-risposta tkun fin-negattiv u biex ngħid hekk tkun barra mill-kontenut.  

Id-domanda vera hija jekk il-Gvern Malti jistax jassumi l-obbligi mingħajr ma jbiddel il-kostituzzjoni.  Għaliex il-vot taż-żewġ terzi tal-parlament tkun tridu biex tbiddel il-kostituzzjoni u mhux biex tidħol fil-Kostituzzjoni Ewropea jew biex tidħol fit-trattat kostituzzjonali ta’ l-Ewropa.  Se mai tkun trid żewġ terzi jekk tiġi biex tibdel xi ħaġa fil-kostituzzjoni.  Fil-fatt kien hemm drabi fejn il-Parlament Malti għamel liġijiet imbagħad il-qorti kostituzzjonali ddikjarat li dawn kienu jilledu xi parti tal-kostituzzjoni.  Jiġifieri  jekk il-kweżit tpoġġih jekk il-Gvern Malti jew il-Parlament Malti jistax jidħol fil-Kostituzzjoni Ewropea mingħajr il-vot taż-żewġ terzi, ir-risposta hija iva. 

Il-kweżit trid tpoġġih differenti u cioe` jekk il-gvern jidħol fil-Kostituzzjoni Ewropea mingħajr ma jbiddel il-Kostituzzjoni Maltija, se jkun hemm obbligi li jitwieldu mill-Kostituzzjoni Ewropea li l-gvern ma jkunx jista’ jaqdi għaliex meta jiġi biex jaqdihom, jiġi f’konflitt mad-dmirijiet tiegħu taħt il-Kostituzzjoni Maltija?  Il-kweżit trid tpoġġih f’termini  jekk xi obbligu li jitwieled mill-Kostituzzjoni ta’ l-Ewropa jikkonfliġġix b’xi mod tant radikali mal-Kostituzzjoni Maltija li meta l-Gvern Malti jiġi biex iwettqu, isib li ma jistax iwettqu. Il-konflitt jista’ jitwieled biss f’dak is-sens. Veru li ħafna nies jgħidu li l-parlament qed jirrinunzja għas-sovranita` tiegħu, imma jien ma naħsibx li l-parlament ikun qed jirrinunzja b’xi mod għas-sovranita’ tiegħu jekk it-trattat jiġi ratifikat għaliex is-sovranita` tiegħu tibqa’ sħiħa minħabba li għandu d-dritt tar-reċess.  Biex inti tirrinunzjaha għas-sovranita` trid tneħħi d-dritt tar-reċess.  Sakemm għandek id-dritt tar-reċess is-sovranita’ baqgħet għandek. 

Jekk il-Parlament Ewropew jew l-istituzzjonijiet Ewropej jagħmlu liġijiet li jikkonfliġġu mal-liġijiet tiegħek u allura jkunu qed jillimitaw l-atti tal-parlament tiegħek, il-konflitt huwa apparenti u mhux reali.  Għax id-domanda li trid tpoġġi hi:  Il-Gvern Malti huwa f’pożizzjoni li jissagħna l-pożizzjoni tiegħu mingħajr ma jbiddel il-kostituzzjoni?  Ir-risposta hija: Iva, jista` jgħaddi l-liġi u jissagħnaha.  Dan ifisser li m’hemmx konflitt reali.  Anke jekk tgħid:  Il-parlament baqa’ sovran u l-parlament għamel liġi li tikkonfliġġi mal-Kostituzzjoni Ewropea.  F’dak il-każ, il-Parlament Malti jkun qiegħed jonqos mill-obbligi internazzjonali tiegħu jew l-obbligi Ewropej tiegħu.    (Interruzzjonijiet)

  Mr Louis Grech:  Inti qed tgħid li f’każ ta’ konflitt mhux se jkun reali dak il-konflitt?

PROF. IAN REFALO: Jien qed ngħid li biex il-konflitt ikun reali jrid ikollok sitwazzjoni fejn il-kostituzzjoni tippriva lill-gvern mill-possibbilta’ li huwa jadempixxi l-obbligi tiegħu. Jekk, per eżempju, taqbad il-klawsoli tad-drittijiet fundamentali tal-kostituzzjoni u taċ-charter u  dawn teħodhom bħala ċirkoli overlapping, fis-sens li l-arja li tkopri l-kostituzzjoni fil-maġġor parti tagħha hija l-istess arja li jkopru l-istrumenti l-oħra … (Interruzzjonijiet) 

Issa mill-punto di vista tal-konflitt m’hemmx konflitt reali għax inti kulma tkun qed tagħmel hu li qed tagħti iżjed drittijiet liċ-ċittadin. Jekk inti trid tillimita dawk id-drittijiet dik kwestjoni oħra issa.  Imma jekk inti determinat li tillimitahom dejjem għandek fl-estrem id-dritt li tirreċedi mit-trattat Ewropew u tillimitahom.  Dan ifisser li anke hemmhekk m’għandekx konflitt.  Allura biex ngħid hekk l-uniku punt fejn tqum daqsxejn ta’ problema se mai hija fuq il-kwestjoni tan-newtralita` u fuq kif tinterpreta n-newtralita`. Issa hemmhekk se tidħol f’diffikultajiet kbar, Sur President.  

In-newtralita` ta’ Malta hija annimal daqsxejn stramb u l-Kostituzzjoni Ewropea ma tgħidlekx ċar u tond li f’ċerti ċirkostanzi l-istati membri ma jistgħux jibqgħu newtrali. Issa jien ma neskludix li fil-futur jistgħu jqumu xi ċirkostanzi fejn iż-żewġ pożizzjonijiet jiġu interpretati b’mod konfliġġenti.  Imma xi jkun ifisser dak?  Ikun ifisser li allura tqum in-neċessita` li wieħed jirreċedi  jew ikollok tbiddel il-kostituzzjoni, jew waħda jew l-oħra, jekk jiġu interpretati b’dak il-mod. Kif nafu l-interpretazzjoni m’hijiex eżerċizzju oġġettiv biss imma eżerċizzju suġġettiv u in parti politiku.  Ifisser li meta inti tiġi biex tinterpreta l-kliem m’intix se tinterpretah biss skond il-grammatika, imma trid tinterpretah fl-isfond tar-realta` ġeopolitika ta’ dak iż-żmien.  

Naħseb anke n-newtralita’ ta’ Malta trid tiġi interpretata fl-isfond ġeopolitiku ta’ meta nħalqet għaliex fl-1980 il-pożizzjoni kienet ferm differenti mill-pożizzjoni ġeopolitika tal-lum. 

  THE CHAIRMAN:  Hija marbuta man-non-allinjament ukoll.

  PROF. ian REFALO:  Jekk inti tgħid li n-newtralita’ hija marbuta man-non-allinjament, tkun qed tiżvojta n-newtralita’ mill-kontenut legali u tħalliha biss b’kontenut politiku.   

  THE CHAIRMAN:  L-Onor. Brincat.

  ONOR. LEO BRINCAT: Xtaqt nagħmel tliet mistoqsijiet, iktar fuq kwestjoni ta’ opinjoni milli interpretazzjoni legali.  L-ewwelnett jiġri x’jiġri fl-Unjoni Ewropea, naħseb li ċerti elementi u blokki federalisti jew ewroxettiċi se jibqgħu hemm dejjem.  Fil-fehma tagħkom, jekk ipotetikament il-proċess tal-Kostituzzjoni Ewropea jgħaddi mill-istadji kollha u mill-pajjiżi kollha, intom tantiċipaw li bil-kostituzzjoni l-ġdida in place, it-tensjoni bejn dawk li jixtiequ jmorru oltre u dawk li jridu jżommu lura tiċkien jew tikber?   

It-tieni mistoqsija tikkonċerna r-role tal-foreign minister li tipprovdi għalih il-kostituzzjoni.  Fil-fehma tiegħi, poteri bħala poteri mhux se jkollu daqstant ġodda.  Jiġifieri kif naraha jien, il-kostituzzjoni mhix se tqarreb lill-Unjoni Ewropea lejn common foreign and security policy daqskemm forsi ċerti nies kienu jixtiequ.  Ma taħsbux allura li hija iktar kwestjoni ta’ status u perception milli ta’ poteri addizzjonali?  

It-tielet mistoqsija hija dwar l-inter-relationship tal-parlament Ewropew mal-council of Europe għal dawk li huma human rights.  Jien nagħmel parti mid-delegazzjoni tal-Council of Europe għax kont dħalt flok Dr John Attard Montalto.  Dawn bħalissa qed jippjanaw summit għal Mejju u waħda mill-issues li jixtiequ jġibu to the fore hija proprju l-overlapping bejn ir-role tagħhom u dak tal-European parliament,  għal dak li għandu x’jaqsam ma’ human rights, għaliex huma għadhom jikkontendu li huma l-arċi difensuri tad-drittijiet umani.  Xtaqt forsi interpretazzjoni min-naħa tagħkom dwar kif intom tħarsu lejha din, fis-sens  min huwa l-veru difensur tad-drittijiet umani u jekk hemmx degree of overlap jew jekk jistgħux jaħdmu b’mod komplimentari għal  xulxin.

  PROF. ian REFALO: L-ewwel domanda hija l-kwestjoni dwar l-iżvilupp u hemmhekk id-diskors huwa fuq in-natura tas-simboliżmu. It-trattat huwa mimli b’simboliżmi federalisti għax għandek in-nomenklatura ta’ kostituzzjoni u anke dak li jattwa l-ministru ta’ l-esteri huwa ntiż ukoll bħala simbolu, simbolu ta’ speranza ta’ unjoni.  

Issa naturalment jien naħseb li llum il-ġurnata l-Ewropa qiegħda f’bir minħabba dik it-tensjoni li semmejt int stess għax għandek nies li jridu jmorru għal federaliżmu u oħrajn li jridu jżommu lura.  Issa fuq liema naħa se taqa’ diffiċli tgħid. Jien ċertament naħseb li ladarba l-kostituzzjoni tiġi ratifikata, min għandu l-aġenda federalista se jippromoviha iżjed ‘il quddiem.  Mill-banda l-oħra, l-argument l-ieħor huwa li ladarba tkun ilħaqt it-tappa b’dawk il-modalitajiet u b’dak il-mod, sa ċertu punt tkun għalaqt il-bieb fuq żvilupp federalista. Jien m’iniex tant konvint li l-fatt li tkun iffirmajt dan it-trattat u rratifikajtu, tkun għalaqt sew il-bieb fuq żvilupp federalista.  

Li huwa ċert hu li  jekk ikun hemm dak l-iżvilupp federalista, kull stat membru ta’ l-Unjoni jkun irid jagħti l-kunsens tiegħu mill-ġdid. Il-kostituzzjoni kif inhi m’hijiex waħda federalista.  M’hemmx poteri biżżejjed biex il-kostituzzjoni tinbidel f’waħda federalista mingħajr ma jerġa’ ikollok mill-ġdid l-intervent unanimu ta’ l-istati kollha li jkunu ffirmawha.  Imma dan ifisser li jekk l-istati kollha jkunu jridu jbiddluha f’istituzzjoni federali jistgħu għaliex l-istati huma sovrani u jistgħu jagħmlu li jridu, imma biex isir dak ikunu jridu jaqblu kollha kemm huma.  Sakemm ma jaqblux kollha kemm huma, il-kostituzzjoni kif inhi bil-poteri li għandha fiha ma tiskattax mekkaniżmu li tikkrea federazzjoni. 

THE CHAIRMAN:  Dr. Attard Montalto.

  DR. JOHN ATTARD MONTALTO: Jekk m’iniex sejjer żball hemm section  li tikkorrobora dak li qed tgħid int, imma xorta waħda naraha tħalli l-bieb miftuħ.  Hija ġenerika u tgħid li l-istess aderenti għall-kostituzzjoni se jingħataw l-opportunita’ biex ikun hemm żviluppi anke f’oqsma differenti għall-futur.  
  Prof. Ian refalo:  Jien naħseb li int qed tgħid għat-two-speed Europe, fejn partijiet mill-Ewropa jistgħu jiżviluppaw b’mod iżjed veloċi.

  THE CHAIRMAN:  Prof. Xuereb.

  PROF. PETER XUEREB: Naħseb li d-domanda tiegħek, Onor Brincat, tassumi li jiġi approvat it-trattat kostituzzjonali u jekk jiġi approvat, imbagħad it-tensjoni tikbirx jew le.  Jien naħseb li jekk it-trattat kostituzzjonali jiġi approvat dak jiġri  għaliex il-biża` li forsi wieħed jista’ iħoss - hemm dawk li jħossu l-biża` li dan it-trattat huwa federalista żżejjed - ma tkunx qed tinħass.  Of course, you’re making an assumption.  Effettivament se tibqa’ l-biża’ wara li jiġi approvat it-trattat.  It-test kollu huwa hux se jiġi approvat.  Allura l-mistoqsija hija attwalissima, imma hija aktar attwali issa milli se tkun wara li jiġi ratifikat it-trattat.

  THE CHAIRMAN:  Is-Sur Muscat.

  IS-SUR JOSEPH MUSCAT: Kritika li tqajmet, speċjalment fi Franza, hi li l-kostituzzjoni hija neo-liberali żżejjed.  Fl-assessment tiegħek Prof Xuereb ta’ kif żviluppat s’issa l-Unjoni Ewropea, taqbel li hija iktar fuq front neoliberali milli tippromwovi l-acquis soċjali ta’ l-Unjoni?  

Lil Prof. Refalo nistaqsih jekk f’każ ta’ l-adeżjoni tat-Turkija, dak ikun parti mill-acquis tat-trattat kostituzzjonali jew irid ikun hemm xi tip ta’ proċess ieħor fejn it-Turkija wkoll trid tara jekk taqbilx miegħu? Dan it-trattat jidħol bħala parti mill-acquis t’issa?  

  THE CHAIRMAN:  Bl-ebda mod ma rrid nantiċipa t-tweġibiet tagħkom, imma ftakru li intom hawnhekk qegħdin bħala esperti legali.  

  PROF. PETER XUEREB:  Kif fhimtha jiena, id-domanda hija jekk it-trattat kostituzzjonali meħud bħala tali fil-kumplessita` tiegħu, javvanzax aġenda neoliberali jew javvanzax aġenda soċjali jew tas-social market economy.  Naħseb li t-tnejn imma ċertament id-dimensjoni soċjali ma tonqosx, pjuttost tissaħħaħ. Tissaħħaħ fit-tieni parti taċ-charter fejn għandek ħafna drittijiet soċjali u għandek il-kunċett tas-solidarjeta’ mantenut, anzi msaħħaħ ukoll il-kunċett ta’ l-imsieħba soċjali.  Fil-fatt tistrieħ sew fuq l-imsieħba soċjali fl-iżvilupp tal-politika soċjali ta’ l-Unjoni Ewropea.  Effettivament ukoll jekk tħares lejn is-sistema legali u ta’ protezzjoni ġudizzjarja, jiġifieri protezzjoni mill-qorti.  

Naturalment iċ-ċittadin bħala ċittadin se jibbenefika għax se jkollu d-drittijiet awmentati, biex ngħidu hekk, fis-sens ta’ aċċess għall-ġustizzja, anke direttament quddiem il-Qorti Ewropea.  Jiġifieri mhux qed nitkellmu biss fuq il-persuna bħala ħaddiem. Il-gwadanji li kien hemm huma mantenuti u anke msaħħa, partikolarment b’rispett taċ-charter.  Imma ċ-ċittadin bħala ċittadin isib li l-pożizzjoni tiegħu hija msaħħa mill-politika in ġenerali, anke mill-fatt li se jiġi protett, partikolarment minħabba l-monitoring role tal-parlamenti nazzjonali li hemm imdaħħla fil-proċess ta’ monitoring.  Pero’ kollox jorbot ma’ kollox.  

Il-fatt li hemm il-parlamenti nazzjonali involuti fil-proċess fuq sussidarjeta` u allura b’riferenza wkoll għall-kostituzzjonijiet nazzjonali li huma wkoll jipproteġu dawn id-drittijiet, dejjem qed tissolida l-pożizzjoni ta’ l-individwu u taċ-ċittadin.  Dak nara li qed jiftaħ mezzi ġodda fejn iċ-ċittadin stess jista’ jipproteġi l-interessi tiegħu.

  Prof. ian refalo:  It-tieni domanda kienet fuq l-espansjoni ta’ l-Unjoni.  Jien naħseb li l-espansjoni ta’ l-Unjoni, sija fil-każ tat-Turkija kif ukoll fil-każ ta’ kwalunkwe stat ieħor li jista’ jissieħeb bħala membru ta’ l-Unjoni, titlob li dawn l-istati jaderixxu għat-trattati kollha ta’ l-Unjoni.  Ifisser li kull stat irid iġib il-pożizzjoni interna tiegħu tali li tkun aċċettabbli, fis-sens li jkun jista’ iwettaq l-obbligi. Dan ifisser li irid ikun aċċertat li l-istat li se jaderixxi huwa f’pożizzjoni li jwettaq l-obbligi li qed jassumi b’dawk it-trattati u mbagħad ikun irid jiffirma t-trattati.  

  THE CHAIRMAN:   L-Onor. Vella

  ONOR. GEORGE VELLA: Fuq iċ-charter għandi żewġ kummenti, wieħed minnhom huwa għaliex din tgħid “recognises”. Dawn m’hux se tittrattahom ġo qorti. Fl-introduzzjoni taċ-charter jingħad sempliċement li tirrikonoxxi d-drittijiet. 

It-tieni kumment huwa kif ma rnexxielhomx imorru aktar ‘il bogħod meta jitkellmu fuq the rights of the child.  Il-Kostituzzjoni Irlandiża tmur oltre d-drittijiet tat-tfal għax tmur għad-drittijiet of the unborn child u dik xi ħaġa totalment differenti.  

  PROF. IAN REFALO: Jien naħseb li naf għaliex jużaw il-kelma “recognises” għax dawn huma drittijiet li ma tagħtikx l-Ewropa jew jagħtik l-istat, imma drittijiet li huma tiegħek li l-istat huwa obbligat li jirrikonoxxi.  Jirrikonoxxihom mhux għax għandu għażla imma għax hu obbligat li jirrikonoxxihom.  Ma tistax tfittex l-istat jekk dawn id-drittjiet jinkisru fil-konfront tiegħek dment li ma jkunux pronunzjati bħala drittijiet li jolqtu l-istat. Imma inkwantu li huma drittijiet fundamentali, il-kunċett huwa li l-istati kollha huma marbutin li jirrikonoxxu tali drittijiet.  

Id-diċitura fid-drittijiet fundamentali hija dejjem li wieħed jirrikonoxxi d-dritt għaliex id-dritt li huwa fundamentali u mhux qed jagħtihulek l-istat, imma titwieled bih għaliex inti uman.   Bħalma inti twelidt b’ġilda, inti twelidt b’dawk id-drittijiet u mhux kwestjoni li l-Ewropa jew l-istat jew xi kostituzzjoni tagħtihomlok.  Dawk jirrikonoxxuhom biss. 

Jien naħseb li l-kelma “recognised” qiegħda hemm biex tagħti iktar saħħa u mhux biex tagħti inqas saħħa. Fil-fatt bħala drittijiet fundamentali kienu diġa` applikati mill-Qorti ta’ l-Ewropa bħala prinċipji ġenerali tad-dritt u allura diġa’ rikonoxxuti.    Jien naħseb li l-kelma “recognised” użawha volutament anke minħabba li d-drittijiet fundamentali huma diġa` stabiliti mill-konvenzjoni tad-drittijiet fundamentali ta’ Strasbourg.

  PROF. PETER XUEREB:  It-trattat kostituzzjonali jmur oltre, bħalma jmur oltre anke t-trattat preżenti tal-European Union.  Fil-fatt jingħad hekk:-

“The provisions of the charter are addressed to the institutions, bodies, offices and agencies of the Union, wth due regard to the principle of subsidiarity and to the member states only when they are implementing Union law. They shall therefore respect the rights, observe the principles and promote the application thereof in accordance with their respective powers and respecting the limits of the powers of the Union as conferred on it in the other parts of the Constitution.”.

Imbagħad għandek li r-rispett tad-drittijiet fundamentali huwa valur ta’ l-Unjoni Ewropea u għandek ukoll il-poteri.  As such, overall competence fil-human rights m’għandekx imma għandek anke d-dispożizzjonijiet il-qodma ta’ Section 13, fejn għandek kompetenza ġdida mit-Trattat ta’ Amsterdam biex tippromwovi ċerti drittijiet li jikkomprendu, per eżempju, in-non-discrimination.  Allura għandek kompetenza qisha qed tiżviluppa.  Biss m’għandekx kompetenza ġenerali fl-aspett tal-human rights, imma għandek rikonoxximent u għandek element ta’ obbligatorjeta` u din minn dejjem hekk kienet.  Il-Qorti Ewropea tista’ tiddikjara invalida biċċa leġislazzjoni abbażi ta’ ksur  tal-human rights. 
  THE CHAIRMAN:  Dr. Simon Busuttil.

  DR. SIMON BUSUTTIL: L-ewwelnett nirringrazzjakom għaliex din it-taħdita hija vera interessanti. Nixtieq inqajjem tliet kwestjonijiet u neħodhom waħda waħda għaliex ma naħsibx li hemm ħin biżżejjed illum.  L-ewwelnett fuq il-kwestjoni tal-federaliżmu xtaqt il-kummenti tagħkom fuq din l-osservazzjoni li se nagħmel, Sur President.  

Jien jidhirli li hemm diverġenza kbira fuq it-tifsira nnifisha tal-kelma “federaliżmu”.  Fil-kamp politiku tinftiehem mod filwaqt li fil-kamp legali tinftiehem mod ieħor.  Per eżempju, jien kont dejjem nifhem federaliżmu bħala struttura ta’ gvern b’layers differenti u bħala struttura ta’ deċentralizzazzjoni, mentri fil-kamp politiku, speċjalment bl-influwenza tal-media Ingliża, dejjem fhimt bil-maqlub u cioe` li l-federaliżmu hija forza ta’ ċentralizzazzjoni. U nixtieq inkun naf jekk intom  tħossux li hawn din id-diverġenza.  

  PROF. IAN REFALO:  Fuq il-punt tal-federaliżmu jien naħseb li hija kollha kwestjoni ta’ sovranita`. Inti  tista’ titkellem għall-platea u tista’ titkellem b’mod analitiku. Jekk se tagħmel analisi tas-sitwazzjonijiet id-differenza qiegħda fil-kwestjoni tas-sovranita`.  Meta għandek stat federali m’għandekx dubju li s-sovranita` qiegħda fl-istat federali għax l-oħrajn ħadd minnhom m’huwa sovran. Meta għandek forom ta’ assoċjazzjonijiet oħra s-sovranita` tibqa’ fil-periferija. Mela l-kwestjoni hija waħda radikali, fis-sens li jew inti federali u allura għandek sovranita` waħda….  Ejja nieħdu l-Istati Uniti ta’ l-Amerika li huma federali.  

Jekk xi stat minnhom ma jogħġbux, hemm l-armata Amerikana li timponi l-ordni federali għaliex is-sovranita’ hija waħda. L-istati membri m’għandhomx rappreżentanza f’livell internazzjonali. M’għandhom l-ebda ħajja, internazzjonalment m’huma xejn u ma jeżistux. California, Texas u New York, bħala entitajiet internazzjonali m’għandhomx eżistenza għaliex l-eżistenza tagħhom hija inglobata fl-eżistenza ta’ l-Istati Uniti, stat federali. Stat mhux federali jew konfederat huwa sitwazzjoni fejn il-personalita` ġuridika fuq pjan internazzjonali teżisti sija fl-istati membri kif ukoll fl-istat konfederat u kollha jirritjenu s-sovranita’ tagħhom.  Issa kif għedt tajjeb inti, għandek ċerti livelli ta’ organizzazzjoni u fuq dawn il-livelli wieħed jista’ juża l-federaliżmu biex jiddeċentra.  
Per eżempju, il-kunċett ta’ federaliżmu fl-Italja huwa kunċett biex jiddeċentralizza, imma xorta waħda jekk l-Italja tkun federali fuq livell internazzjonali se tibqa’ persuna waħda. (Interruzzjonijiet) L-Italja ngħaqdet bħala stat unitarju mhux bħala stat federali.  U dik hija l-problema politika kollha għaliex huma minħabba dik l-esperjenza li qed talludi għaliha inti, l-ilma tal-federaliżmu qed jaħsbuh misħun jaħraq u allura, speċjalment dawk il-forzi li kienu jemmnu fil-valuri unitarji, qegħdin jippruvaw jirreżistu l-federaliżmu għaliex iħossu li l-federaliżmu jiddeċentrahom. 

Kif għedt inti, hija dejjem forma ta’ deċentralizzazzjoni imma dejjem in respect tas-sovranita` ta’ l-istat, mentri fl-Unjoni Ewropea għandna konfederazzjoni in respect tas-sovranita` ta’ l-istati membri.

  THE CHAIRMAN:  Prof. Xuereb.

  PROF. PETER XUEREB:  Sempliċement xtaqt ngħid li min juża dawn il-kliem ħafna drabi jkun qed jiġbed fuq esperjenza nazzjonali. Ma rridux ninsew li dan huwa esperiment uniku.  Id-deskrizzjoni finali kważi kważi hija by the way, għalija irrelevanti.  Illum il-ġurnata wieħed jitkellem fuq multi-level constitutions.  L-importanti huma l-prinċipji. Hawnhekk hawn tliet prinċipji kruċjali li huma l-prinċipju tal-konferiment, jiġifieri l-Unjoni Ewropea m’għandhiex poteri għajr dawk li huma mogħtija lilha unanimament mill-istati kollha.  U dik se tibqa’.  
Imbagħad hemm il-prinċipju tas-sussidjareta’ li d-deċiżjonijiet m’għandhomx jittieħdu f’livell Ewropew, jiġifieri l-għanjiet fl-Unjoni Ewropea jistgħu jintlaħqu minn pajjiżi membri anke individwalment.  U dan huwa limitu, kif narah jien, mhux biss fuq l-eżerċizzju tal-kompetenza, imma effettivament huwa limitu anke fuq il-kompetenza.  U dak huwa prinċipju federali li ċertament il-bias huwa għal fuq il-pajjiżi membri. Imbagħad it-tielet prinċipju huwa dak tal-proporzjonalita`.  Kulħadd jafhom dawn.  Effettivament trid titkellem fuq dawk il-kunċetti. 

  ONOR. GEORGE VELLA:  Jiena niftakar fil-bidu tal-convention kulħadd kien  jitkellem fuq federaliżmu, inkluż Valery Giscard d'Estaing, imma gradwalment l-idea ġiet abbandunata, speċjalment minħabba l-oġġezzjonijiet ta’ nies bħal Peter Hain.  Il-kunċett li hemm espress hemmhekk huwa ta’ federation of nation states.  Mela hemm is-sovranita` ta’ l-istates imma hija federazzjoni ta’ stati membri pjuttost milli federation biss.  
  THE CHAIRMAN: Naħseb li għal-lum nistgħu niefqu hawn. F’isem kulħadd nirringrazzjakom ferm ta’ l-interess, tal-preżentazzjoni u tal-preparazzjoni tagħkom. Dawn iż-żewġ laqgħat li kellna magħkom kienu illuminanti ħafna u dan jawgura tajjeb għall-futur.   Grazzi ferm.

Fis-6.00 p.m. il-Kumitat aġġorna għal data li kellha tiġi komunikata aktar tard.

